
					Kaca iki wis divalidasi




	Dh.Durna
	:
	kaliyan pun Werkudara prayoginipun rayi Paduka ing  Parangjara, Anak Prabu Warsaya. Mila Anak Prabu kula aturi.miji pasowanipun rayi Paduka kakalih wau, kula nok non.”

	Pr. Suyudana
	:
	"Sanget andadosaken sukaning manatykula, bapa. Dhawuhipun bapa badhe kula estokaken. Mengko ta paman, paman Harya ing Kapatihan.”

	Pt. Sangkuni
	:
	"Wonten ingkang pangandika, Anak Prabu.”

	Pr. Suyudana
	:
	"Manira mundhut pawowane yayi Prabu Gardhapati ing Kasapta sarta yayi Prabu Warsaya ing Parangjara."






VI. KASUSASTRAN

Pethikan layang Bratayuda iki wacanen, nirua lagune dhalang!


JEJER PAKUWON PANDHAWA

  Prabu Matswapati den adhep dening Prabu Drupada, Prabu Darmakusuma, Senapati R.H. Dresthadyumna tuwin para putra Pandhawa. Ingkang karembag kawontenan pabarisaning Pandhawa ingkang katilar dening R. Arjuna tuwin R.H. Werkudara ingkang sami mituruti panantanging mengsahipun andon yuda wonten ing pareden kidul tuwin pasisir ler. Makaten wau sanget andadosaken prihatosing panggalihipun Prabu Matswapati, ngantos kawiyos dhawuhipun dhateng Prabu Darmakusuma.




	Pr. Matswapati
	:
	"Wayahingsun Angger Prabu Puntadewa, banget andadekake prihatining panggalihingsun; dene kaki Janaka sarta kaki Werkudara padha tinggal pabarisan, jalaran mituruti panantanging mungsuh. 'Mangkono iku sun duga, muhung saka pambudidayane senapatining Kurawa Dhanghyang Durna, jalaran sumurup marang kakuwatane kadangira sakarone.”

	Pr. Darmakusuma
	:
	"Kados kaluhuran dhawuh Paduka, Eyang. Mila Eyang, enggal kaparenga manggalih, sampun kalajeng-lajeng kadheseg ing mengsah.”

	Pr. Matswapati
	:
	"Wayahingsun Angger Prabu, apadene Kaki Senapati Dresthadyumna, sanajan mangkono kaya-kaya isih ana parmaning Jawata jalaran Kaki Prabu Kresna tansah andombani yudane Kaki Janaka. Ewadene Kaki Senapati, apa baya kang sayogya enggal padha linakonan murih aja kabacut-bacut kateter dening mungsuh.”

	R.H. Dresthadyumna
	:
	"Budidaya ingkang sampun kula tindakaken, Kangjeng i Eyang, nun inggih terang saking kaparengipun Kaka Prabu Puntadewa sampun utusan kaki Prabu Gathutkaca dhateng ing pakuwoniptn anak mas Angkawijaya supados andhawuhaken dhateng angger Abimanyu ki kinen rumusaking mengsah. Samangke kantun ngentosi pasowanan wayah Paduka kaki Prabu Gathutkaca ngirid pun Angkawijaya."

